
1. Introdución 

No curso 2007/2008 tivo lugar a implantación a ESO dunha nova materia, “Proxecto 

itnerdisciplinar”. A nada que se pescude, pódense atopar diferentes enfoques desta materia, dende 

unha vertebración do 'proxecto climántica' a diferentes estudos ou análises referentes á antigüidade 

clásica. 

No DOG pódese ler que “non é unha materia máis, senón un achegamento, de forma 

conxunta, compartida, aos saberes das outras materias do currículo”. Non embargantes, nunha 

aparente contradicción (despexada a nada que se lea o seu nome, 'Proxecto interdisciplinar', o 

DOG axusta: “En ningún caso será estudo complementario dunha materia do currículo.” 

Nela preténdese “un tratamento globalizador aos distintos aspectos que interveñen á 

hora de construír o coñecemento”, aspecto que non sempre está presente na concepción desta 

materia en cada centro. 

Por se fora necesario, o DOG lembra que “na vida, os saberes preséntanse como un 

todo”, todo a traballar en múltiples aspectos que se consideran illados nas diversas materias e polo 

tanto, necesitados dun arrexuntamento. 

Tentando matar varios paxaros dun tiro, preténdese que esta materia sexa un “traballo 

compartido” insinuando o traballo en equipo. 

Axusta o Decreto 133/2007, do 5 de xullo, polo que se regulan as ensinanzas da 

educación secundaria obrigatoria na Comunidade Autónoma de Galicia que “Os proxectos serán 

decididos no seo da comisión de coordinación pedagóxica e aceptados polo claustro do 

profesorado”, decisión que se encadra na autonomía dos centros para “decidir o eixe central e 

metodoloxía de traballo”.  

Cabe mentar aquí que o mesmo nome de 'Proxecto interdisciplinar', así como a alusión 

ó 'traballo compartido' parece determinar en boa parte esa metodoloxía, que, en cambio, e en 

virtude do parágrafo antedito, queda de novo ó arbitrio total do decidido no centro. 

Os compoñentes especificados polo DOG, planificación, busca e tratamento da 

información, comprensión e expresión con textos de variado tipo e formato, e exposición oral, 

escrita e en soporte informático do traballo realizado, así como o refente a criterios de avaliación, 

volven de xeito indirecto a facer indicación do método de proxectos. 

Non embargantes todo o anterior, a circunstancia de que propónse de xeito preferente ó 

titor do grupo como profesor sen mirar ningún tipo de adecuación, a disposición de só unha hora á 

semana, impedindo unha articulación e seguimento continuado, ou a decisión de contidos e 

métodos por dous órganos nos que os compoñentes teñen intereses concretos de imposición de 

temáticas nun tempo 'virxe' e nun momento no que en moitas materias se teñen vivido reducións 

horarias, entre outras cousas, fai que a potencialidade do 'Proxecto interdisciplinar' (PI) se vexa 

relegada en moitas ocasións a mera 'maría' ou 'pasatempo' escolar, comedeiro de horas doutras 

asignaturas máis básicas. 

 

2.Treball de recerca. 

En Cataluña hai anos que se ven mantendo o 'Treball de recerca', un traballo de 

investigación, correspondente ó currículo de bacharelato, que ten diferencias claras co PI, pero que 

pode servir de orientación. Facendo fincapé nas diferencias, hai que lembrar os catro anos de 

diferencia entre 1ºESO e bacharelato, e o feito de que a estruturacion principal do 'Treball de 

recerca' se fai en base non a un profesor (aínda que se potencie que sexa 'o titor do grupo'), senón a 



un titor, responsable dun máximo de seis traballos de alumnos, apuntando claramente ao método 

de proxectos. 

Mesmo con esas diferencias claras como comezo, é posible procurar no 'Treball de 

recerca' axuda para aproveitar o PI como alicerce para todo tipo de investigación por parte de 

alumnos. Incluída, claro está, a investigación na área científica. 

 

3. Unha proposta de programación. 

Coas premisas anteriores, no curso 2008/2009, no IES Porta da Auga de Ribadeo 

preséntase unha nova orientación do PI: Proxecto interdisciplinar: Iniciación á investigación. 

Coméntanse as circunstancias e o programa previsto (do que a continuación dánse 

unhas breves pinceladas), asi como se pretende fomentar un banco de ideas para aproveitar o PI no 

sentido de investigación. 

 

● Anexo: Liñas básicas do programa: 

Ademais da lingua e a tecnoloxía da información como materias instrumentais, preténdese que 

interveñan na práctica tódalas materias do currículo. 

- Os contidos estrutúranse nos seguintes bloques: 

1ª av.:Bloque I: A curiosidade como interese por unha idea 

Bloque II: Sobre o papel 

Tema. O título. Fixación de hipóteses. Variables, parámetros. Técnicas de recollida de 

información: bibliografía, internet, recollida de mostras, enquisas, táboas, datos, gráficas, ... 

Consideracións e acotacións á investigación. O deseño da investigación: testabilidade. Deseño do 

utillaxe. O seguemento do traballo. Resultados. Conclusións. A redacción da presentación. 

Difusión do traballo. Avaliación e valoración persoal 

2ª av.: Bloque III: Tipos de traballos de investigación 

Traballos bibliográficos, de campo, experimentais. Criterios segundo as fases de 

desenvolvemento da investigación. Tipos de medidas. Explicación dunha investigación. Traballo 

en equipo. Técnicas de experimentación. Comezo das investigacións persoais e comentarios sobre 

as mesmas. 

Bloque IV: Os pasos, na práctica 

Intento persoal de construcción de táboa. Indicacións. Os datos. Construcción táboas 

indicadas e revisión doutras. Comentarios sobre investigacions comezadas. 

3ª av.: Bloque V: Os pasos, na práctica (II) 

Explicacións gráficas. Indicacións para a súa construcción. Variables  e funcións. 

Construcción de táboas indicadas e revisión doutras. Comentarios sobre investigacions comezadas. 

As 3 av.: Bloque VI: Traballo práctico 

Desenvolvemento dunha investigación sinxela, dende a súa iniciación ó seu final. 

- Avaliación: Ademais da avaliación do propio proxecto desenvolvido polo alumnado, 

que conleva unha exposición oral, escrita e en soporte informático, avaliarase o traballo diario, 

contínuo, do alumno ou alumna na aula, así como o traballo contido no caderno de clase. 

- Orientación: Trátase da aproximación a levar a cabo un proxecto de investigación, 

preferiblemente en equipo, constituído por un conxunto de actividades de descobrimento e 

investigación realizadas polo alumnado en torno a un tema escollido e acotado por el baixo a guía 

do profesor. 


